Tonga - Zisusi Magwalo - Lust Scriptures

Kulonga 15:9 Basinkondoma bakati, Mbatobele, nkabeenzye, Nkajane
cisaalo, moyo wangu ukakute kulimbabo. Nsomone ipanga lyangu, ijanza
lyangu libanyonyoone.

Kulonga 18:21 Lino langaula akati kabantu, ujane bantu bacenjede
bayoowa Leza, bantu basyomeka basulide masinkamulomo, ubabike
babe basilutwe bazyuulu abasilutwe bamyanda abasilutwe bamakumi
osanwe abasilutwe bamakumi.

Kulonga 20:14 Utaciti bumambi.

Kulonga 20:17 Uteemuzyi inanda yamweenzinyokwe; uteemuzyi
mukamweenzinyokwe, naba mulanda wakwe mwaalumi naba mulanda
wakwe musimbi, naba musune wakwe niiba imbongolo yakwe, neciba
cintu cili buyani ncajisi.

Myeelwe 11:4 Lino basikupyopyonganya akati kabo kabajisi
ncibakayandisya, nkabela bana ba-Israyeli bakatalika kulila alimwi, bati,
Maawe! Nitwajisi nyama yakulya!

Deuteronomo 5:21 Uteemuzyi mwanakazi wamweenzinyokwe, uteemuzyi
inanda yamweenzinyokwe, nhuuba muunda wakwe, naba muzike wakwe,
naba mulanda wakwe musimbi, naba musune wakwe, niiba imbongolo
yakwe, neciba cintu cili buti ncajisi.

Deuteronomo 12:20 Lino Jehova Leza wanu nazookomezya cisi canu,
mbubonya mbwaakamusyomezya, na muyooamba kuti, Tulye nyama,
nkaambo mulisukeme kulya nyama, mbubo, amulye nyama yoonse
njemuyanda.

Deuteronomo 22:22 Na mwaalumi wajanwa ulilede amwanakazi uukwetwe,
baleelede kujayigwa boonse bobile, mwaalumi iwakalalika amwanakazi
iwakalalikwa, Mbuboobo mbomweelede kunyonyoona bubi mucisi ca-
Israyeli.

Joshua 7:21 Akati kazisaalo ndakabona cikobela cibotu camabala mabala,
amasyekeli ZlI aansiliva aali myaanda yobile, acikoto cangolida cili
abulemu bwamasyekeli aali makumi osanwe. Elyo ndakali kuzyeemuzya,
ndakazibweza. Mpozili. Zilisisidwe muvu mukati kacilao cangu, ayalo
insiliva mpiili kunsi,

Intembauzyo 10:3 Nkaambo sizibi ulalikankaizya zisusi zyamoyo wakwe,
Sikulikumbuzya wasowa Jehova, wamusampaula.

Intembauzyo 78:18 Bakasunka Leza mumyoyo yabo Kukukumbila zilyo
nzibakasukeme.

Intembauzyo 78:30 Pele kusukama kwabo nekwatakalina kumana, Zilyo
nezyakali mukanwa lyabo,

Intembauzyo 81:12 Nkaambo kako ndaka baleka kuti beende mukupapila



kwamyoyo yabo, Beende mumakanze aabo beni.

Intembauzyo 106:14 Bakalisukeme cintu mu nkanda; Bakasunka Leza
mugundu.

Intembauzyo 119:36 Boozya moyo wangu kumilumbe yako, Kuti uteemuzyi
imbono.

Tusimpi 1:19 Mbuzibede inzila zyaboonse bajana impindu yabubi;
llanyanzya buumi bwabasikwiivuba,

Tusimpi 6:25 Utasukami kubota kwakwe mumoyo wako, Alimwi inkoye
zyakwe zitakutoleleli.

Tusimpi 15:27 Uuyandisya impindu ulapenzya ciinga cakwe, Pele uusula
makulo ulapona kabotu.

Tusimpi 21:25,26 Cisusi camutolo cilamujaya, Nkaambo maanza aakwe
alakaka kubeleka, 26 Ciindi coonse sizibi uleemuzya, Pele mululami ula
pa, takasyi pe.

Tusimpi 28:16 Silutwe uubula busongo ulapenzya loko, Pele oyo uusula
impindu iitaluleme uloongola.

Isaya 56:11 Aba babwa mbasyacivulamwangu, tabakonzyi kukuta. Abalo
beembeli tabaswiilili, batola umwi aumwi inzila yakwe mwini, boonse
buyo balayeeya kulijanina impindu buyo.

Isaya 57:17 Ndakakalala nkaambo kamulandu wakulikumbuzya kwakwe,
elyo ndakamuuma, ndasisa busyu bwangu, ndakalala. Nkabela wakacili
kweenda cakukataazya munzila njiwakayanda moyo wakwe.

Jeremiya 6:13 Nkaambo boonse buyo balayandisya kunyanzya-nyanzya,
nibaba bapati nibaba baniini, abasinsimi abapaizi boonse balacita
cakubeja.

Jeremiya 22:17 Pele uwe tojisi meso nuuba moyo cita kukunyanzya imbono
akukutila bulowa bwabaabo batakwe milandu akukusaala akupenzya
bantu,

Jeremiya 51:13 Inywe nomukede kumbali lyamaanzi manji, nomuvubide
zintu zinji ziyandisi, mamanino aanu asika, mpokweela kunyanzya
kwanu.

Ezekieli 6:9 Lino abo balobokede bayooibalukwa ndime akati kazisi
nkubatoledwe mubuzike, nkaambo njootyola myoyo yabo yabwaamu
iindisiide ameso aabo aabwamu aalanga zikozyano zyabo, lino bayooba
cisesemyo mumeso aabo beni nkaambo kabubi bwabo mbubacita
akaambo kazisesemyo zyabo zyoonse.

Ezekieli 14:4,5 Lino kobaambila kuti, Mbuboobu mbwaamba Mwami Jehova.
Kufumbwa muntu waluzubo Iwa-Israyeli uubika moyo wakwe
kuzikozyano zyakwe, alimwi ulabika cilebyo camilandu yakwe kumeso
aakwe, elyo ulaboola kumusinsimi, mebo nde Jehova njoomuvwiila
ndemwini, nkaambo kabunji bwazikozyano, 5 kuti njate kumyoyo
yabantu baluzubo Iwa-Israyeli, mbetwaandeene abo boonse nkaambo



kazikozyano zyabo.

Ezekieli 22:12 Mulinduwe balalya masinkamulomo kuti batizye bulowa.
Mulakolotya mali kuti mujane impindu, mulatambula intantiko,
mulanyanzya beenzinyoko imbono, anukuti mebo mwandiluba,
mbwaamba Mwami Jehova.

Ezekieli 33:31 Lino balasika kulinduwe mbubasika bantu boonse, balakala
kunembo lyako, balaswiilila majwi aako, pele kucita tabaaciti pe,
Milomo yabo ilizwide luyando, pele myoyo yabo ilayanda impindu buyo.

Hosea 4:12 Bantu bangu balasonda kucisamu, awalo musako wabo
nguubatondezya makani. Nkaambo moyo wabumambe wabaleesya,
aboobo baya buvuula cakutalemeka Leza wabo.

Hosea 5:4 Ncito zyabo tazikonzyi kubazuminina kupiluka kuli-Leza wabo,
nkaambo moyo wabuvuule nkuuli mukati kabo. Jehova tabamwizi pe.

Mika 2:2 Baleemuzya myuunda akwiisaala, amaanda balaatola. Balapenzya
mwaalumi aciinga cakwe, balakataazya muntu ambono zyakwe.

Nahumu 3:4 Nkekaambo kamamambe manji aasimamambe uuli aciwa
cibotu, sibulozi, uuaba masi amamambe aakwe aziinga amalozi aakwe.
Habakuku 2:9 Maawe kuliyooyo uunyanzizya ciinga cakwe impindu
iitaluleme, kuti asumpule citeente cakwe, avunwe kumaanza aabubi.
Matayo 5:28 Pele mebo ndamwaambila kuti umwi aumwi uulangilila
mwanakazi cakumusukama ulimucitide kale bumambi mumoyo wakwe.
Marko 4:19 pele mapakasyo aaciindi ecino, akoongelezegwa kwabuvubi
azisusi zimwi zyamisyobo misyobo, zyoonse zilanjila, zilasyanikizya

makani, elyo abula akuzyala.

Marko 7:22 bubbi, bujayi, bumambi, kulikumbuzya, zibi, luuni zisusi zibi,
ibbivwe, kutukila, kulikankaizya, abufuba.

Luka 3:14 Abalo basilumamba bakamubuzya bati, Aswebo ino tucite buti?
Wakabavuwa kuti, Mutanyangi muntu caluuni, nokuba kumuvwiya,
amukondwe zyakuvola zyanu.

Luka 12:15 Wakati kulimbabo, Amucenjele, amulilesye kukulikumbuzya
koonse, nkaambo buumi bwamuntu tabuzwi kukuvuba kwazintu nzyajisi.

Luka 16:14 Aba-Farisi abakali kuyandisya mali nobakamvwa makani ayo
oonse bakamuseka.

Johane 8:44 Nywebo muzwa kuliuso Saatani, muyanda kucita iziyanda uso.
Walo wali mujayi kuzwa kumatalikilo, alimwi takede mubwini, nkaambo
takukwe bwini mulinguwe. Naamba cakubeja waamba zyakwe mwini,
nkaambo nguubeja, ngowisi wababeja.

Incito 20:33 Nsikalikumbuzizye nsiliva yamuntu, niiba ngolida, naaba
masani pe,

Ba-Roma 1:24-29 Nciceeco muzisusi zyamyoyo yabo Leza ncakabaabilila
busofwaazi bwakulyuusya insoni kumibili yabo akati kabo beni, 25
mbubakasintana buswini bwa-Leza kububeji, kukulemeka akukomba



cilenge kwiinda cilenga, oyo uutembaulika lyoonse, Ameni. 26 Nciceeco
Leza ncakabaabilila luciso luusya bweeme. Nkaambo banakazi babo
bakasintana mulimo uuelede kumulimo uuteelede. 27 Mbubonya obo
abaalumi babo bakaleka mulimo uuelede wabanakazi, akupya muzisusi
zyabo zyakuyandana beni, nkaambo baalumi bakali kucita abaaluminyina
milimo iitondwa, nkabela kabatambula mumibili yabo beni cilumbo
ceelede cakulubya kwabo. 28 Nkabela mbuli mbubatakayeeya kuba a-
Leza muluzibo lwabo, Leza wakabaabila moyo uusampaukide, kuti bacite
zintu ziteelede, 29 bazule kutalulama, abwaamu, abubi, abutavu; akuzula
ibbivwe, abujayi, alukazyanyo, alweeno, alusulo; akuba bajubi,

Ba-Roma 6:12 Nkaambo kaako mutazuminini zibi kuti zibe abwami mumibili
yanu yanyama bwakumucitya kuti muzuminine zisusi zyayo.

Ba-Roma 7:7 Lino twaambe buti? Sa Mulao nzezibi? Ne! nikwatali Mulao,
nindataakuzi zibi. lkuti Mulao niwatakaamba kuti, Utabi sibbivwe
nindataakuzi ibbivwe.

Ba-Roma 13:9,14 Nkaambo majwi aamba kuti, Utaciti bumambi, Utajayi,
Utabbi, Utabi abbivwe, amilazyo imwi iili boobo, mitwi yamakani aya
oonse ilaambwa mujwi lyomwe lyakuti, Yanda mweenzinyoko mbubonya
mboliyanda omwini. 14 Pele amulisamike ziyanza zya-Mwami Jesu
Kristo, alimwi mutayeeyi kucita zisusi zyanyama.

1 Ba-Korinto 5:10,11 Pele teensi kwaamba kuti mutavwelani abasibwaamu
boonse baansi ano, nibaba basikulikumbuzya nibaba basilunyanzyo
nibaba basikukomba mituni, nkaambo kuti kwaba boobo, ncobeni
nimweelede kulongelela kuzwa ansi ano, 11 Ngindemba lino ngaaya.
Kuti kuli muntu naba umwi uuambwa kuti sibunyina bwa-Kristo, pele uli
sibwaamu na sikulikumbuzya na sikukomba mituni na simatusi na
mukolwi na silunyanzyo, mutavwelani ayooyo pe nikuba kulya awe,

1 Ba-Korinto 6:9,10 Ma! Sa tamuzi kuti bataluleme tabakonzyi kuyoovuba
Bwami bwaleza? Mutalyeeni pe. Nibaba basibwaamu nibaba
basikukomba mituni nibaba basimamambe nibaba batete kuzibi nibaba
baalumi boona baaluminyina 10 nibaba babbi nibaba basikulikumbuzya
nibaba bakolwi nibaba basimatusi nibaba basilunyanzyo tabakooyoovuba
Bwami bwa-Leza.

1 Ba-Korinto 10:6 Lino aya makani atubeda incenjezyo, kuti tutabi
mukususa zintu zibi mbubakasusa balo,

1 Ba-Korinto 12:31 Lino amukasukamine zipo ziinda kugwasya. Pele
ndayanda kumutondezya inzila imbotu kwiinda zyoonse.

1 Ba-Korinto 14:39 Mbubo, bakwesu, amukasukamine businsimi, nkabela
kwaamba myaambo imbi akwalo mutakukasyi,

2 Ba-Korinto 9:5 Nciceeco ncindakayeeya kuti ndeelede kukumbila aba
bakwesu kuti basolole kuzwa kulindinywe, bakasaangune kubamba
zilumbo zyanu nzimusyomezezye. Ndayanda kuti ezi zibe zilumbo



ncobeni, nsiyandi kuti zibe eoondonganyo.

Ba-Galatiya 5:16-20 Ncinpamba nceeci, Inzila niimweendela ibe yamu-
Muuya, aboobo mutakaciti zisusi zyanyama. 17 Nkaambo nyama ilijisi
zisusi zilwisya Muuya, awalo Muuya ulalwisya nyama, Ezi zyobile
zilasundana, aboobo mulakacilwa kucita mbuli mbwiiyanda myoyo yanu.
18 Pele kuti mulasungulwa a-Muuya, elyo tamuli kunsi a-Mulao. 19 Lino
milimo yanyama ilibwenekede, njeeyi:— bwaamu, busofwaazi, zisusi zibi,
20 kukomba mituni, bulozi, inkondo, bulwani, lukazyanyo, inyemo,
insulano, mipampo mipampo, impilingano,

Ba-Galatiya 5:24 Lino abo ibakwe Kristo Jesu, nyama baliibambwide
aciingano antoomwe aziciso zyayo azisusi zyayo.

Ba-Efeso 2:1-3 Lino anywebo wakamubusya, inywe nimwakafwide
mundubizyo zyanu amuzibi zyanu, 2 nzimwakali kweendela mulinzizyo
insiku, cakutobela ziimbo zyaansi ano azyamweendelezi uujisi bwami
bwakumuuwo, nguwenya muuya uubeleka sunu mumyoyo yabana
bakasampusampu. 3 Akati kabaaba mpotwakali kuponena aswebo
kalekale, nkaambo twakali mumayabwe aanyama yesu, twakali kucita
zisusi zibi zyanyama azyamyoyo yesu, hkabela mubwiime bwesu twakali
bana babukali mbubonya mbuli bamwi.

Ba-Efeso 4:19 Aba baba zitiliba, aboobo balyaabilila kuzisusi zibi, kuti
babeleke milimo yoonse iisofweede cakulikumbuzya.

Ba-Efeso 4:22-27 Muleelede kuleka ziyanza zyanu zyaciindi abuntu bwanu
bukulukulu bubisizidwe azisusi zibi zyalweeno, 23 muleelede kubukuluka
mumuuya wakuyeeya kwanu, 24 akulisamika buntu bupya
bulengulwidwe mucinkozya ca-Leza cabululami acabusalali bwinibwini.
25 Nkaambo kaako amuleke bubeji, mwaambe lusinizyo umwi aumwi
kumweenzinyina, ikuti toonse tuli basizizonyina mumubili omwe, 26
Nimwaba abukali, mutabisyi. Mutabbizyi izuba bukali bwanu. 27 Mutapi
Saatani busena abuniini,

Ba-Efeso 5:3,5 Pele bwaamu amisyobo yoonse yabusofwaazi
akulikumbuzya, zintu ezi tazyeelede nikuba kwaambwa akati kanu,
nkaambo mbuboobo mbubeelede basalali. 5 Nkaambo mulizi kuti taakwe
sibwaamu nanka sibusofwaazi nanka sikulikumbuzya (ncintu comwe
asikukomba mituni) uukonzya kuba alukono mu-Bwami bwa-Kristo abwa-
Leza.

Ba-Kolose 3:5 Nkaambo kaako muleelede kufwidwa zizo zyanu zyaansi,
Amuleke bwaamu abusofwaazi amujamuja azisusi zibi akulikumbuzya
(ncintu comwe akukomba mituni).

1 Ba-Tesalonika 2:5 Ikuti tatukwe notwakaamba majwi
aakutembaulatembaula (mulizi obo), nanka kuba abuliinsyo
bwakulikumbuzya (Leza ngukamboni wesu kumakani aya),

1 Ba-Tesalonika 4:3-7 Cintu ncayanda Leza nceeci, ncakuti musalale,



mulilesye kubwaamu. 4 Umwi aumwi akati kanu uleelede kuziba kuba
amwanakazi wakwe mwini cakusalala acakulemeka, 5 Teelede kumvwa
zisusi zibi mbuli mbobacita bamasi abatamuzi Leza. 6 Teelede kusotoka
nanka kweemuzya kumweenzinyina kumakani aya, nkaambo Leza
nguubweedezya kumakani aya oonse, mbubonya mbotwakamwaambila
kale akumulungulwida. 7 Teensi busofwaazi mbwaakatwiitila Leza, pe,
nkukusalala.

1 Timoteo 3:3,8 Teelede kuba mukolwi akukazyanya akuuma, pe, uleelede
kuba mutontozi, alimwi atabi mundwane, nanka simuyandamali. 8 Abalo
badaikona baleelede kuloma, batabi basindimizyobile, batabi
basikukolwa waini nokuba kuunya kulubono lwaansi ano,

1 Timoteo 6:9,10 Pele abo bayandisya kuvuba balawida mukutepaulwa
amukuteegwa amuzisusi zibi zinji zyabufubafuba zibisizya buumi
akubbizya bantu mukunyonyauka amukusweeka. 10 Nkaambo
kuyandisya Ilubono ngomuyanda wabubi boonse, eno nkaambo
kakuluyandisya bamwi ncobaleela kulusyomo, elyo zyabajaya insoni
zinjizinji.

2 Timoteo 2:22 Kotija zisusi zyabwanike, ukatobele bululami alusyomo
aluyandano aluumuno, antoomwe abaabo bakomba Mwami camoyo
uusalala.

2 Timoteo 3:2,6 Nkaambo bantu bayooba basikuliyanda, basimuyanda mali,
basima ntumbwaambwa, basikakomokomo, basikasankusanku,
batamvwi bamawisi, batalumbi, batakombi, 6 Nkaambo bamwi babo
mbabasobelela  mumaanda, akuya bujata bakaintu bafubafuba
balemenwe zibi, beenzegwa azisusi zyamisyobo misyobo.

2 Timoteo 4:3 Nkaambo ciindi cilasika ncobati kaleke kuzumina kufundisya
kwinikwini, eno bayoogama kulijanina bafundisi bali mbuli kuyanda
kwamyoyo yabo beni, kuti babotelwe kubamvwa.

Tito 2:12 kuzootwiisya kuti tuleelede kukazya kasampusampu azisusi zibi
zyaansi ano, tuleelede kukala cakulibatamika acakululama acakulemeka
Leza muciindi ecino casunu,

Tito 3:3 Nkaambo aswebo iciindi twakali bafubafuba, twakali basigama,
twakali kugowela buyo, twakali mubuzike bwazisusi zibi zyamisyobo
misyobo abwamisalo yaansi ano, twakali kupona muzibi amubbivwe,
akuba alukoyeko alusulano.

Hebrayo 13:5 Buumi bwanu butabi bwakuyanda mali, pe, mutabi
basyaacivulemwangu, nkaambo Leza wakati, Nsikwe nenti
kamulekelezye nokuba kuyoomuleka buyo pe, pe.

Lwa-Jakobo 1:14,15 Muntu ulatepaulwa na alengawidwa akoongwa
kuzisusi zyakwe mwini. 15 Eno zisusi zyamita buyo, zilazyala zibi, azyalo
zibi zyakomena zilatumbuka lufu.

Lwa-Jakobo 4:1-5 Zizwa kuli inkondo? Azwa kuli maambani akati kanu? Sa



tazizwi kumisalo yaansi iilwana mumibili yanu? 2 Mulasukama pele
tamukwe cintu. Mulajaya akufwa ibbivwe, pele tamukonzyi kujana.
Mulaambana akulwana, pele tamulijanini cintu nkaambo kakutakumbila
kuli-Leza. 3 Mulakumbila zimwi, pele tamupegwi, nkaambo kukumbila
kwanu takweensi kwamuciyanza cibotu, Mulakumbila zintu kuti
muzisowe kumisalo yanu. 4 Nywebo nobasimamambe, sa tamuzi kuti
kutangana buzwalani anyika, nkokulwana a-Leza? Eno kufumbwa muntu
uulisalila kuba muzwalani wanyika walicita sinkondonyina a-Leza. 5 Sa
muyeeya kuti magwalo aamba buyo aamba kuti, Muuya ngwaakakalika
mukati kesu ulizwide ibbivwe.

1 Petro 1:14 Amube mbuli bana baswiilila. Ziyanza zyanu zitabi mbuli zisusi
zyanu zyakalekale zyakuciindi cakutaziba kwanu,

1 Petro 2:11 Nomuyandwa, mbuli mbutuli beenzu buyo bamwaikide ansi
ano, ndamukumbila kuti mulilesye kuzisusi zyabunyama zilwanya muuya
lumamba.

1 Petro 4:2-4 kuti kuciindi coonse cicimusyaalide ansi ano mutaceendi
muzisusi zyanyama pele mumakanze aa-Leza, 3 Nkaambo cakomena
ciindi ncimwakasowa kale kukucita mbuli mbubacita bamasi. Mwakali
kweenda mubumpuwe amuzisusi zibi, mukukolwa amunjalalando, muku
senga bukoko amukukomba mizimo iitondwa, 4 lino sunu balagamba
kubona kuti tamuceendi abo mukuya buvuzya butaka, nkabela
balamuvwiya ankuko.

2 Petro 1:4 alimwi momulinzizyo mwaakatupa zisyomezyo ziyandisi zipati
loko, kuti mulinzizyo, mube acaabilo, cabu-Leza akuvunwa kubusofwaazi
bwaansi ano buzwa kuzisusi zibi.

2 Petro 2:3 Mululikumbuzyo Iwabo bayoomunyanzya-nyanzya amajwi
aalukukubiko. ¥ Nekubaboobo Iubeteko ndubakabikilwa kalekale
talukooyoomuka kusika, alwalo lunyonyooko Iwabo talukonzyi koona,

2 Petro 2:9-19 Aboobo tulabona kuti Jehova ulizi kuvuna bamukomba
kumasukusyo, akuyobola bataluleme mulukomo mane kusikila kubuzuba
bwalubeta, 10 kwaambisya abo bazumina kweenda muzisusi zifosweede
zyabunyama, abaabo banenya bwami. Ma! Aba basingulumukila balalipa
bupati! Tabayoowi kusampaula balemu, 11 anukuti baangelo, babainda
kunguzu akubupati, tababikili imbeta zyakusampaula kubusyu bwa-
Jehova, 12 Pele abo bali mbuli banyama batakwe muyeeyo bakalengwa
mbuli zinyama ziteegwa akunyonyoonwa, nkabela mbobaamba
ncobatezi, balafwidilila akunyonyooka, 13 aboobo balabisizigwa
acibweedezyo cakubisya kwabo. Cintu cibabotela nkulilela lyoonse
isikati. Ntotubala, ntotumpenda. Balalilela beni mumapobwe aabo
ngobapobola akati kanu. 14 Meso aabo alizwide mamambi, taaleki
kubisya. Baloonga bapilausi, Myoyo yabo ilizibilide lulinyanzizyo. Mbana
balutuko. 15 Basia inzila iiluleme, baleya, baakutola inzila ya-Balamu



mwanaakwe Beori. Oyo musinsimi Balamu wakali kuyanda cilumbo
cabutaka, 16 pele wakabwekelwa kubutaka bwakwe mwini, nkaambo
imbongolo iitakwe imputo yakaamba ajwi Ilyabuntu, yakasinkila
bufubafuba bwakwe. 17 Aba bantu nzikala zitakwe maanzi, ningubi
zipepuluka aguwo. Mbombabo bayobwedwa mudima uusia mbi. 18
Balaamba majwi aakulitunkula amakani aatawo, aboobo baloongelezya
azisusi zibi zyabunyama beenzinyina bati loboke kuzwa kulibaabo
bateendi munzila imbotu. 19 Balabasyomezya bulubusi, anukuti balo beni
mbazike babubi, nkaambo kufumbwa cintu ncaazundwa muntu
cilamucita muzike waco.

2 Petro 3:3 Kukusaanguna mulazibisya kuti kumazuba aakumamanino
kuyoosika basabuzi beenda muzisusi zibi zyamyoyo yabo beni,
bayoosabula cakwaamba kuti,

1 Johane 2:15-17 Mutayandi nyika, nezibazintu zyamunyika, Kuti muntu
wayanda nyika, luyando lwa-Taata taluli mulinguwe. 16 Nkaambo zintu
zyoonse zili munyika, niziba zisusi zyanyama niziba zisusi zyameso
nikuba kulisumpula kwabuumi, tazili zya-Taata, pe, nzyenyika. 17 Alimwi
nyika ilamana, azisusi zyayo, pele oyo uucita makanze aa-Taata
ulakalilila kukabe kutamani.

Juda 1:11 Maawe kulimbabo, nkaambo kakuti baleenda munzila yaKaini,
balitakaanya kumulandu wa-Balamu cakuyandaula Ilubono, nkabela
bafwa mukukazyanya kwa-Kore.

Juda 1:15-19 Weza kukubeteka boonse, Akubapa mulandu boonse
basikasampusampu, Nkaambo kamasampu oonse ngobakasampaula
Amajwi mayumu oonse ngobakaamba aanguwe basizibi
basikasampusampu. 16 Aba bantu mbasyolausi, mbatongausi,
abeenzegwa azisusi zyabo zibi. Milimo yabo ilaamba majwi
aakulitunkula, nkabela balalangilila ziwa zyabantu kuti balivubye. 17
Pele nywebo nomuyandwa, amuyeeye majwi aakaambwa kalekale
kumilomo yabaapostolo ba-Mwami Jesu Kristo, 18 nkaambo
bakamwaambila kuti, kucindi camamanino kuyooba basabuzi,
abeenzegwa muzisusi zyabo zyakasampusampu. 19 Mbambabo bacita
mipampo mipampo. Mbasinyama buyo, tabajisi Muuya,

Ciyubunuzyo 18:14 Lino sunu yakumanina eyo micelo iibizwa moyo wako
njiwakali kuyandisya, zyakunyonyookela zintu zyoonse zibekema
zibotezesya, tokooyoozijana limbi pe.

